Gwaith aml-asiantaeth a phartneriaethau
Mae gwahanol fathau o waith aml-asiantaeth a phartneriaeth yn y Trydydd Sector a rhwng mudiadau'r Trydydd sector a chyrff cyhoeddus. 
Gweithio mewn partneriaeth
Gweithio mewn partneriaeth yw pan fydd mudiadau'n gweithio gyda'i gilydd i wella'r ffordd maen nhw’n trefnu, yn cynllunio, yn cyflawni ac yn gwerthuso eu gwaith. Daw partneriaid at ei gilydd i gyfuno eu gwybodaeth, eu sgiliau a'u hadnoddau.
Lefelau o weithio mewn partneriaeth
Gall gweithio mewn partneriaeth ddigwydd ar wahanol lefelau ar draws neu rhwng sectorau. Y tair prif lefel yw: 
· Strategol – partneriaeth ar flaenoriaethau strategol sy'n siapio polisi a strategaethau partneriaid unigol.
· Comisiynu – cydweithio i benderfynu ar flaenoriaethau comisiynu a'r lefelau perfformiad a ddisgwylir gan y gwasanaethau a'r prosiectau sydd i'w comisiynu.
· Cyflenwi gwasanaeth – partneriaeth o fudiadau neu unigolion sy'n dod at ei gilydd i reoli a darparu gwasanaethau neu brosiectau.
Addaswyd o Fox a Butler (2004)
Ymgysylltiad partneriaethau 
Mae Fox a Butler (2004) yn disgrifio tair lefel o ymgysylltu: 
· Cydweithio: Mae mudiadau'n cytuno i gydweithio gyda'i gilydd. Mae eu nodau'n parhau i fod yn rhai unigol yn hytrach nag ar y cyd, ond maen nhw'n gweld bod eu dyfodol yn gysylltiedig. Gallan nhw wneud rhywfaint o waith cynllunio ar y cyd. 
· Cydlynu: Mae mudiadau'n cytuno i wneud darnau o waith gyda'i gilydd i gyflawni nodau cyffredin. Mae pob mudiad yn caniatáu i gyfraniadau mudiadau eraill ddylanwadu ar eu gweithgareddau. Y nod yw cyflawni amcanion cyffredin sydd wedi'u gosod ymlaen llaw. 
· Integreiddio: Ar y lefel hon, mae'r partneriaid wedi ymrwymo i gyd-ddylunio rhywbeth at ddiben a rennir. Mae'r mudiadau dan sylw yn cael eu dwyn i mewn i strwythur newydd gydag ymrwymiad i genhadaeth gyffredin.
Meini prawf ar gyfer gwaith partneriaeth effeithiol 
Pan fyddwn yn sefydlu partneriaethau, neu'n ymuno â phartneriaeth, rydyn ni am sicrhau llwyddiant er budd y defnyddwyr gwasanaeth. Er mwyn sicrhau partneriaethau llwyddiannus ac effeithiol mae angen y canlynol: 
· Ymddiriedaeth a pharch at eich gilydd
· Sianeli cyfathrebu clir a chyfnewid gwybodaeth 
· Gweledigaeth a rennir a chanlyniadau clir yn seiliedig ar werthoedd y cytunwyd arnynt
· Sicrhau ymrwymiad i weithio gyda'ch gilydd ar bob lefel, er budd y defnyddiwr gwasanaeth
· Systemau cynllunio cynhwysol
· Ymwybyddiaeth o gryfderau pob partner
· Gwerthfawrogiad o wahanol strwythurau a diwylliannau mewn mudiad 
· Ffiniau clir o ran rolau
· Dysgu ar y cyd
· Iaith gyffredin ar gyfer y gwaith 
· Arweinyddiaeth a chydlynu effeithiol 
Trefniadau gweithio aml-asiantaeth
Gallwn archwilio partneriaethau yn fwy manwl drwy edrych ar yr hyn y gallwn ei ddylunio a'i ddarparu mewn partneriaeth ag eraill. Gadewch i ni edrych ar weithio aml-asiantaeth. Yn ymarferol rydyn ni’n gweld llawer o wahanol enghreifftiau o weithio aml-asiantaeth yn y Trydydd Sector, gan gynnwys: 
· Buddsoddiad ar y cyd mewn gwasanaeth
· Grwpiau llywio/byrddau prosiect gydag ystod eang o gynrychiolwyr 
· Aml-asiantaeth e.e. darparu gwasanaeth
· Partneriaethau e.e. cyfrannu arbenigedd i brosiect
· Cydweithio e.e. ar waith ymchwil 
· Ymarfer cydweithredol mewn maes gwaith
· Cydweithio e.e. ar gynllunio comisiynu 
· Timau rhyngddisgyblaethol yn darparu i ddefnyddiwr gwasanaeth
· Hyfforddiant ar y cyd – dysgu gyda'n gilydd 
Datblygu eich blaenoriaethau gydag eraill
Un o brif agweddau’r Trydydd Sector yw'r gallu a'r parodrwydd i weithio mewn partneriaeth gydag eraill. Mae hyn yn cynnwys y cyfle i gyflwyno’ch blaenoriaeth ar agenda cyrff cyhoeddus fel llywodraethau lleol a chenedlaethol, ysbytai, ysgolion a chyrff cyhoeddus eraill. Mae gweithio aml-asiantaeth yn bwysig wrth lunio polisïau, pennu amcanion a dylunio a darparu gwasanaethau.  
Gallwch gyflwyno'ch achos drwy’r canlynol:  
· Bod â syniad clir o'ch blaenoriaethau a blaenoriaethau'r corff arall, i ganfod tir cyffredin.
· Bod â thystiolaeth – os oes gennych ffeithiau ac ystadegau, adroddiad diweddar neu astudiaethau achos perthnasol, bydd hyn yn eich helpu i argyhoeddi asiantaethau eraill i fwrw ymlaen â'ch blaenoriaeth. 
· Annog yr asiantaethau eraill i wrando – drwy gyflwyno tystiolaeth, cyflwyno cynrychiolwyr o'r mudiad neu'r sector, dadansoddi effaith newidiadau mewn polisi.  
Manteision ac anfanteision gwaith aml-asiantaeth
Mae gan weithio aml-asiantaeth fanteision ac anfanteision, yn enwedig pan nad oes ymdrech i feithrin y berthynas a'r dull newydd. Dyma enghreifftiau i'ch galluogi i ddechrau meddwl am y cysyniadau. 
Manteision
· Gall gwaith aml-asiantaeth fod yn werth chweil, yn ysgogol ac yn bleserus, gan arwain at fwy o foddhad yn y swydd 
· Cyfleoedd ar gyfer bod yn greadigol a datblygiad proffesiynol 
· Mwy o gyfathrebu a gwell gwybodaeth a dealltwriaeth o rolau mudiadau eraill. 
· Mwy o gyfle i ddatrys problemau
· Mwy o wybodaeth a dealltwriaeth o faterion trawsddisgyblaethol 
· Ehangu rolau a datblygu rhai newydd 
· Perthnasoedd rhyng-sefydliadol mwy cadarnhaol
Anfanteision
· Diffyg dealltwriaeth o'r nodau cyffredin a'r canlyniadau disgwyliedig
· Diffyg cydweithredu neu ymddiriedaeth
· Dryswch ynghylch rolau a hunaniaethau proffesiynol 
· Ansicrwydd ynghylch statws proffesiynol 
· Potensial ar gyfer dyblygu a bylchau
· Gall adrodd a monitro gymryd amser
· Un partner yn dominyddu
Datblygu gwaith aml-asiantaeth
Gallwn wella gweithio mewn partneriaeth drwy’r canlynol:  
· Ymgynghori ar y cyd â defnyddwyr gwasanaeth ar anghenion, problemau a blaenoriaethau mewn ffordd sy'n eu grymuso ac sy'n gynaliadwy
· Darparu cyfleoedd ar gyfer rhannu nodau a gweledigaethau, sefydlu ymddiriedaeth a chyd-gyfrifoldeb
· Mynegi cyd-nodau a chanlyniadau yn glir 
· Cronni cyllidebau neu gyllid ar y cyd
· Esbonio rolau a chyfrifoldebau 
· Cydnabod a gwerthfawrogi gwahaniaethau ac amrywiaeth 
· Cynnal hyfforddiant ar y cyd i helpu i egluro rolau a meithrin ymddiriedaeth 
· Tynnu sylw at ganlyniadau cadarnhaol cydweithredu i wella perchnogaeth 
· Meithrin parch tuag at arbenigedd a dathlu'r hyn mae pob partner yn ei gynnig
· Sefydlu ymrwymiad i bartneriaethau ar lefelau strategol a gweithredol 
· Sefydlu systemau a strwythurau i gefnogi cydweithio, fel cytundebau lefel gwasanaeth
· Rhannu gwaith gweinyddu a rheoli cymorth
· Creu cyfleoedd i wneud penderfyniadau
· Buddsoddi fel y gall staff allweddol dreulio amser gyda'i gilydd i feithrin dealltwriaeth
· Rhoi blaenoriaeth uchel i greu diwylliant o bartneriaeth a chydweithio 
· Sicrhau cyfathrebu effeithiol a rhannu gwybodaeth a chreu llinellau cyfathrebu tryloyw gyda phrotocolau clir  
· Archwilio gwahaniaethau mewn terminoleg ac ystyried unrhyw ddealltwriaeth wahanol 
· Datblygu canllawiau i ddangos sut mae gwasanaethau'n cael eu cydlynu 
· Cynnal gweithdrefnau adolygu a gwerthuso ar y cyd (e.e. diwrnodau cwrdd i ffwrdd ar gyfer y tîm)
Timau rhyngddisgyblaethol
Math arall o weithio mewn partneriaeth y gallech ddod ar ei draws yw timau rhyngddisgyblaethol; mae tair prif ffurf i’r rheini: 
· Gweithio ymreolaethol – mae’r gwasanaethau ar wahân ond mae pobl yn gweithio gyda'i gilydd i gyflawni nodau cyffredin
· Gweithio cydgysylltiedig – mae gwasanaethau'n cael eu cydlynu i ddiwallu anghenion defnyddwyr gwasanaeth penodol
· Gweithio integredig – mae'r gwaith yn canolbwyntio ar y defnyddiwr gwasanaeth a chaiff gwasanaethau eu darparu'n gyfannol. Fel arfer mae gweithiwr allweddol neu weithiwr cyswllt, sy'n cysylltu â'r gweithwyr proffesiynol eraill.
Addaswyd o Townsley et al. (2004a tudalen 27) 
Mae llawer o'r anghenion arferion da ar gyfer meithrin gwaith aml-asiantaeth yn cyfateb i waith tîm rhyngddisgyblaethol effeithiol. 
Prosiectau sy’n Seiliedig ar Bartneriaeth
Gall cynnal prosiectau mewn partneriaethau â mudiadau eraill gynnig cryfderau, ond gall fod yn heriol hefyd. Wrth gychwyn ar brosiect mewn partneriaeth mae'n bwysig: 
· Cytuno'n weithredol ar bwrpas y prosiect a threulio amser yn gweithio ar weledigaeth a rennir. 
· Cydnabod a chaniatáu i bartneriaid fod â gwahaniaethau, cyn belled â bod pawb wedi ymrwymo i'r weledigaeth gyffredinol. 
· Nodi a phennu beth fydd yr holl bartneriaid yn ei gynnig i'r prosiect e.e. adnoddau, arbenigedd, dealltwriaeth o'r materion, hygrededd. 
· Adeiladu'r tîm drwy annog hyfforddiant ar y cyd a rhannu gwybodaeth a syniadau. 
· Cytuno ar amserlen ar gyfer cynnydd.
· Cytuno a nodi cyfrifoldeb am gamau gweithredu a monitro.
· Datblygu a gweithredu systemau monitro a gwerthuso o'r cychwyn fel bod pawb yn deall y canlyniadau disgwyliedig. 
· Bod yn glir ynghylch atebolrwydd, adrodd ar gynnydd ac adborth. 
· Adolygu gwaith partneriaeth a monitro cyfranogiad a chyfraniad pawb. 
· Trafod a chynllunio dyfodol y bartneriaeth, gan gynnwys strategaeth ymadael ac olyniaeth y prosiect.  
